
列朝詩集

乾集之上

 � 乾集之下

乾集之上

太祖高皇帝二十八首

神鳳操

鈞天奏兮列丹墀，俄翩翩兮鳳凰儀。

斂翺翔兮棲梧枝，彼觀德兮直為我辭。

思親歌

苑中高樹枝葉雲，上有慈烏乳雛勤。

雛翎少乾呼教飛，騰翔啞啞朝與昏。

有時力及隨飛去，有時不及枝內存。

呼來呼去翎羽硬，萬里長風兩翼振。

父母雙飛緊相隨，雛知返哺天性真。

吾思昔日微庶民，苦哉憔悴堂上親。

歔欷歔欷夢寐心不泯，人而不如鳥乎將何伸。

鍾山

遊山智盤旋，俯谷仰奇巔。

松聲細入耳，雲生水石邊。

敲竹猿長嘯，臨弆視鹿眠。

白鶴來天翅，玄羽衣裳鮮。

采芝攜桂子，任意恣蹁躚。

野人溪外語，黃鶯囀更便。

山靜鳥歸疾，林深紫暮煙。

樵還漁罷釣，暢飲樂吾年。

又

暑往鍾山阿，巖幽清興多。

薰風自南發，森松鳴弦歌。

玄猿嘯白日，丹鳳巢桐柯。

靈芝秀深谷，祥雲盛嵯峨。

X-GORB Books | zh.wikisource.org | CC BY-SA 4.0 2 / 42



列朝詩集/乾上

樹隙觀天碧，天清似綠荷。

迥聞樵采木，曲澗沿珠螺。

鳥樂山深邃，予歡顏亦和。

野人逢問處，樂道正婆娑。

鍾山賡吳沈韻

嵯峨倚空碧，環山皆拱伏。

遙岑如劍戟，邇洞非茅屋。

青松秀紫崖，白石生玄谷。

巖畔毓靈芝，峰頂森神木。

時時風雨生，日日山林沐。

和鳴盡啼鶯，善舉皆飛鵠。

山中道者禪，隴頭童子牧。

試問幾經年，答云常闢穀。

賡僧韻

天臺五百尊，方寸皆明月。

月影彌千江，何曾有暫歇。

為斯妙用通，今古長不滅。

昔當懸掛時，誠非凡可越。

住世及應真，幾度阿僧劫。

假錫作梯航，泛海濤如雪。

一旦杳無蹤，暫與沙門別。

倏忽群禪中，孰能為機泄。

禪心曠無跡，如海亦何竭。

僧本具他心，宗門常合轍。

寶光廢塔

寶塔摩青蒼，招提歲久荒。

秋高棲俊隼，夜深月影長。

寂寂星搖蕩，飛霞入棟樑。

守僧都去盡，螢火作燈光。

鬼哭思禪度，遺經風日張。

獨有來巢燕，呢喃似宣揚。

停驂傷古意，雲合草頭黃。

聞說當年盛，鐘魚徹上方。

大祀

晨駕旌旄列隊行，龍旗遙映鳳城明。

護霜雲外天顏碧，籠水煙邊山色青。

新歲野郊春氣靄，今朝村市曉晴生。

鞠躬稽首參天處，四海謳歌賀太平。

鍾山雲

踞蹯千古肇豪英，王氣蔥蔥五色精。

巖虎鎮山風偃草，潭龍噓氣水明星。

天開萬載興王處，地辟千秋永朕京。

咸以六朝亨替閱，前禎禎後後嘉禎。

諭臨蒸縣官

臨蒸邑治絕殊方，巀嶪重山碧翠行。

溪曲羊腸嵐雜霧，樹蟠龍體雨飛湯。

墨雲隙處天澄水，蒼海空中日曜陽。

好把寸心問民瘼，當遷離瘴任瀟湘。

聞人嶺南郊行

極目山雲雜曉煙，女蘿遙護嶺松邊。

陸行盡服嵐霞氣，水宿頻吞虬蜃涎。

晨仰際峰觀擁日，暮看臨海泊來船。

信知百越風塵異，黑髮人居不待年。

詠南越

邊邑深隍嵌疊峰，土民食粟扣時舂。

雲山溪水常相合，煙樹藤蘿每自封。

嶺外瘴溫鳴蟋蟀，海濱郁熱顯掞鱅。

常思不律皆由此，數月朱顏別舊容。

竹榦青樂釣

曠浦澄天濕曉煙，智人樂釣穩沙前。

蓑輕雨霽雲收谷，釣擲綸樞水映船。

舉棹欲歸江月上，掛帆已近暮霞邊。

汀蘆處處飛螢火，照徹漁村飲不眠。

牧羊兒土鼓

群羊朝牧遍山坡，松下常吟樂道歌。

土鼓抱時山鬼聽，石泉濯處澗鷗和。

金華誰識仙機密，蘭渚何知道術多。

歲久市中終得信，叱羊洞口白雲過。

橫秋風吹笛

西風落木綻黃花，牛背村童笛正佳。

曾識倚樓人聽處，每聞吹月鶴升遐。

蒼江一色渾秋意，紅葉初光襯晚華。

冷露下天星斗潤，煙波聲到是誰家。

滄浪翁泛海

海天漠漠際無窮，巨艦檣高挾兩龍。

帆飽已知風力勁，舵寬方覺水情雄。

鰲魚背上翻飛浪，蛟蜃鬐頭觸見虹。

何日定將歸泊處，也應系纜水晶宮。

題神樂道士

仙翁調鶴欲扶穹，萬里風頭浩氣雄。

翎背穩乘空廓外，丹光橫駕宇寰中。

飛符到處雷神集，役劍長驅癘鬼窮。

見說黃芽心地轉，更於何趣覓仙宗。

雲衲野人

山人修道幾經年，聞說飡松足意便。

時以斷雲完故衲，日將流水灌新田。

常勤侶鶴巖崖下，寂靜儔猿煙霧邊。

欲訪未知何處住，料應霞舉已成仙。

鐘子煉丹

翠微高處渺青煙，知子機藏辟谷堅。

丹鼎鉛砂勤火候，溪雲巖谷傲松年。

潭龍掣雹深淵底，崖虎風生迥洞邊。

徑已苔蒙人未履，昂霄足躡斗牛天。

東風

我愛東風從東來，花心與我一般開。

花成子結因花盛，春滿乾坤始鳳臺。

新雨水

片雲風駕雨飛來，頃刻憑看遍九垓。

楹外近聆新水響，遙穹一碧見天開。

雨墜應落花賡徐瑛韻

人道春歸實不歸，但知結實蕊枝稀。

昨朝一夜如膏雨，正是花成子就時。

又賡吳哲韻

時近清和氣愈濃，雨催花實喜晴風。

籬邊點點如錢大，盡是青青間綠紅。

又賡宋璲韻

清和未至尚春風，花幕園林似錦紅。

細雨只教成子速，蕊飛彩蝶最多功。

雪詩賡曹文壽韻

翩翻飛舞布田垓，似絮還疑玉蕊梅。

一夜撲窗春蝶戲，好風吹去又推來。

又賡張翼韻

臘前三白曠無涯，應是天公降六花。

九曲河深凝底凍，張騫無處再乘槎。

遊鍾山

鍾山陽谷梵王家，帝釋臺前優缽花。

遊戲但聞師子吼，比丘身衣錦袈裟。

思老試壯

因過雕鞍見馬肥，迎風振鬛試霜蹄。

試將舊日弓彎看，箭入弦來月樣齊。

建文惠宗讓皇帝三首

遜國後賦詩

牢落西南四十秋，蕭蕭華發已盈頭。

乾坤有恨家何在，江漢無情水自流。

長樂宮中雲氣散，朝元閣上雨聲愁。

新蒲細柳年年綠，野老吞聲哭未休。

金竺長官司羅永庵題壁

風塵一夕忽南侵，天命潛移四海心。

鳳返丹山紅日遠，龍歸滄海碧雲深。

紫微有象星還拱，玉漏無聲水自沈。

遙想禁城今夜月，六宮猶望翠華臨。

閱罷《楞嚴》磬懶敲，笑看黃屋寄曇標。

南來瘴嶺千層迥，北望天門萬里遙。

款段久忘飛鳳輦，袈娑新換袞龍袍。

百官此日知何處，惟有群烏早晚朝。

太宗文皇帝二首

賜太子少師姚廣孝七十壽詩（二首）

壽介逃虛子，耆年尚未央。

功名躋輔弼，聲譽籍文章。

晝靜槐陰合，秋清桂子香。

國恩期必報，化日正舒長。

玉露滋芳席，奎魁照碧空。

斯文逢盛世，學古振儒風。

未可還山隱，當存報國忠。

百齡有餘慶，寫此壽仙翁。

（御書用紫粉金龍箋，後題云「八月十三日」，旁有「為善最樂」圖書。少師攜至常熟，

入餘慶書院，謁文靖公祠。其守僧凈心，少同衣缽，謂之曰：「御詩有『餘慶』二字，

留此永鎮山門。」今在院中）。

仁宗昭皇帝九首

上元觀鰲山詩

盛時調玉燭，佳節燦華燈。

象緯當黃道，鰲峰擁帝京。

金蓮春放早，寶月夜同明。

聖壽天長久，謳歌樂太平。

池亭納涼

夏日多炎熱，臨池憩午涼。

雨滋槐葉翠，風過藕花香。

舞燕來青瑣，流鶯出建章。

援琴彈雅操，民物樂時康。

早朝

淡月低蒨鵲，祥雲繞建章。

金門森羽衛，寶鼎靄名香。

日上東方曙，風輕曉殿涼。

千官朝退後，諮訪接賢良。

江樓秋望

遠碧接天涯，登臨景自佳。

蘋洲晴亦雪，楓岸晝常霞。

落雁過前浦，浮鷗傍淺沙。

竹籬高曬網，茅屋是漁家。

秋風

玉律轉清商，金飈送晚涼。

輕飄梧葉墜，暗度桂花香。

月下生林籟，天邊展雁行。

吹噓禾黍熟，萬頃似雲黃。

桃園春曉

曙光猶未分，芳園露華炫。

碧桃千萬樹，鮮妍如錦絢。

隔林鶯語滑，兩兩間關囀。

掖垣將啟扉，漏箭傳聲遠。

花底候宮車，更覺東風軟。

陽春曲

遲遲麗日照春空，陣陣芳塵花信風。

依依弱柳含嬌翠，爛爛夭桃埋淺紅。

黃鶯飛上花間語，似勸遊人邀酒侶。

醉燒銀燭作夜遊，瞬息桃花落紅雨。

冬至日賜右春坊贊善梁潛

侍從有嘉士，朝端斯得人。

夙昔自卿至，接見情益親。

旦夕資論納，豈獨詞華新。

仲冬風日暄，和氣如陽春。

湛湛樽中酒，歡然對良晨。

蝶戀花（題九月海棠）

煙抹霜林秋欲困，吹破胭脂，便覺西風潤。

翠袖怯寒愁一寸，誰家庭院黃昏信。

明月修容生遠恨，旋摘餘嬌，簪滿佳人鬢。

醉倚小闌花影近，不應先有春風分。

宣宗章皇帝四十二首

祖德詩九章

一

上天信崇高，臨下明以赫。

元季政昏亂，帝用厭夷狄。

眷求令德宗，視乃善慶積。

沛然啟其祥，疆宇俾開闢。

二

恭惟我仁祖，躬備大聖德。

天性稟純粹，溫恭而允塞。

篤志在仁義，兼亦貴稼穡。

寶玉之所藏，山川被光澤。

三

維時屬遘屯，畎畝之自適。

進退與道俱，玉德懷貞白。

皇天鑒昭晰，寶命所繇錫。

篤生太祖聖，配天立人極。

四

海內如鼎沸，土壤分割折。

蒼生靡怙恃，俯伏斃毒螫。

仗劍起濠梁，奉天拯焚溺。

再駕定東南，一舉下西北。

五

曠哉六合內，腥穢悉蕩滌。

三光復宣朗，五典重修飭。

遠齊堯舜功，近過湯武績。

遂令普天下，休養樂生息。

六

太宗削奸回，維統奠宗祐。

聖文既炳煥，神武尤赫奕。

賢才盡登用，秉德各修職。

庶邦承覆載，貢獻來九譯。

七

昭考撫盈成，至仁弘隱惻。

民安視如傷，恭己臨萬國。

繼志與述事，夙夜懷兢惕。

X-GORB Books | zh.wikisource.org | CC BY-SA 4.0 16 / 42



列朝詩集/乾上

皇風益清穆，皇道彌正直。

八

正本所自隆，仁祖實啟迪。

祥源深且廣，天派肆洋溢。

聖神紹傳序，茂衍萬世歷。

造商本玄王，興周美后稷。

九

茲予嗣鴻業，時幾謹申飭。

四聖赫在天，悠久貽法式。

保佑賴深眷，負荷愧餘力。

稽首陳詠歌，庶用示無斁。

招隱歌

（宣德六年敕曰：「朕惟賢者致治之具肆，即位以來，屢詔有司舉德行才智之士，將與

共圖治道。然林泉巖谷必有遠引而不輕出者，朕夙夜念之，不能已也。夫枉己求售，非

志士之本心；潔身獨善，豈聖賢之中道。故嘗作《招隱之歌》，使幽遠之賢皆知朕志，

庶幾幡然有奮起者。卿等為國重臣，特示觀之。舉賢為國，人臣之忠，其必有以勉副斯

意，勿徒視為空言可也。」）

吾觀天地化育功，四序五行實任之。

軒轅堯舜致熙皞，亦有六相兼臯夔。

君臣共濟自往古，大廈豈是一木為！

況予涼薄資，九五承大寶。

四海之廣兆姓繁，側席仁賢翼王道。

長林大澤，高丘巨壑，豈無懷才抱德者，蕭散幽閑樂其樂。

扣舷清歌弄綠水，結巢雲松招白鶴。

雲松蒼蒼白鶴飛，翠蘿搖曳春風時。

朝镵黃獨，夕茹紫芝，放歌《考槃》什，吟詠《梁甫》詞。

如玉在璞韜其輝，天之生才將有為。

屢下求賢詔，明珠寧無遺？

中夜有懷起待旦，勞心咨求忘日宴。

嗟爾賢人，何樂空谷？

有莘幡然起畎畝，傅巖何嘗終版築。

磻溪白首還鷹揚，臥龍亦復興南陽。

旱歲人間望霖雨，大川利涉需舟航。

嗟爾賢人，無為徘徊！

石泉麋鹿非爾伍，風雨天路為爾開。

脫卻芰荷衣，掛在青澗隈。

翩翩命駕蒲輪來，黃金如山築高臺。

待爾為詠臺與萊，無為令我悵望思難裁。

喜雪歌

（宣德六年十二月辛巳敕曰：「臘後五日之夜，大雪，迨旦而霽，蓋豐年之祥也。因作

《喜雪之歌》，與群臣同樂之。已命光祿賜宴，其悉醉而歸。」）

一冬晴明人不厭，臘月雪飛尤所喜。

從古農占重三白，來年有秋預可擬。

昨夜長風廣莫來，號空卷地初停雷。

斯須漫漫撒玉屑，千樹萬樹梅花開。

大地平鋪皆一色，光輝未數瓊瑤白。

四山蒼翠不可尋，但見淩空聳銀壁。

憑高四顧真奇觀，日上扶桑朝不寒。

昔人勞農享臘惟此時，更說來年豐有期。

村村腰鼓聚宴飲，庶幾時平今見之。

嗟予菲德臨九五，燮理功能寄丞輔。

舉觴相樂拜天庥，永念皇天與皇祖。

御製山水圖歌賜長春真人劉淵然歸南京（有序）

（長春真人劉淵然事太祖皇帝、太宗皇帝、仁宗皇帝以至於朕，凡歷四朝。闡玄元之妙，

著感通之功，攄恭秉誠，老而逾篤。今已耄年，志存閑佚，辭歸南京。朕重其去也，因

取孔子仁智壽樂之旨，援筆作山水圖賜之，而題詩其端，以寓所以眷厚於老成之意云。）

東華之東湛明景，彩霞環繞蓬萊境。

瓊芝瑤草春不窮，丹光夜動黃金鼎。

淵然老仙崆峒客，萬里歸來此棲息。

手持如意青芙蓉，兩臉潮紅頭雪白。

頭上玉琢冠，身中雲繡衣。

朝朝飛神馭炁超汗漫，直上太清朝紫微。

腰間騰龍雙寶劍，秋水光晶寒瀲灩。

嘯風呼霆作霖雨，屢註仙瓢蘇下土。

功成斂用歸希夷，玄天至道本無為。

眼看民患忍坐視，恤人亦體天之慈。

旦來謝別何匆匆，騎鶴徑度江之東。

江東龍盤虎踞五雲表，鐘山翠接三茅峰。

茅家兄弟青冥上，白日驂鸞定相訪。

X-GORB Books | zh.wikisource.org | CC BY-SA 4.0 20 / 42



列朝詩集/乾上

還來赤松子，亦有安期生。

上朝南極壽昌星，好山好水清且明。

西方出金桃，南斗斟雲液。

長生有曲舞且歌，年過廣成千二百。

宣德七年二月二十六日

猗蘭操

（昔孔子自衛反魯，隱居谷中，見蘭之茂，與眾草為伍，自傷不逢時，而托為此操。予

慮在野之賢有未出者，故擬作焉。）

蘭生幽谷兮曄曄其芳，賢人在野兮其道則光。

嗟蘭之茂兮眾草為伍，於乎賢人兮汝其予輔。

宣德七年正月二十日

草書歌

（朕幾務之餘，遊心載籍。及遍觀古人翰墨，有契於懷，嘗賦《草書歌》以寓意焉。以

爾日侍之勞，書以賜之。）

草書所自何所授，初變楷法為章奏。

當時作者最得名，崔瑗杜度張伯英。

三人真跡已罕見，後來繼之有羲獻。

筆端變化妙入神，逸態雄姿看勁健。

風驚電掣浮雲飛，蛟龍奮躍猛虎馳。

漢晉草法千載師，張顛藏真亦絕奇。

一代精藝才數輩，遺墨千人萬人愛。

固知頓挫出腕力，亦用飛動生神采。

古來篆籀今已訛，何況隸草訛愈多。

吾書豈必論工緻，誠懸有言當默識。

宣德七年二月十五日御武英殿書賜程南雲

綠竹引賜都督孫忠

薊門八月霜華濃，何時種竹能成叢。

鳳城之陽禁苑東，瑯玕萬樹淩青空。

光搖太液波心月，高出三山頂上松。

祥飈拂拂來天上，鳴金戛玉聲玲瓏。

蓬萊宮中日如年，高柯密葉霏雲煙。

春陽挺秀百花表，秋月增輝仙桂邊。

九夏繁陰覆靈囿，祥麟瑞鶴相周旋。

六花凝寒群卉老，清標轉覺生光妍。

軒皇昔日初制律，截筒來自昆侖谷。

江心磻石桃竹枝，斬根剝皮誇紫玉。

何如蓬萊宮中竹，雨露偏多生意足。

盤根固節千萬年，遠勝猗猗淇水澳。

上林花木熙青春，靈芝瑞草爭芳芬。

愛此蒼蒼太古色，竹邊幾度停遊輪。

世雲鳳凰食竹實，又云鳳凰棲竹枝。

鳳笙九奏太平曲，鳳兮鳳兮今來儀，

予將拭目而觀之。

宣德四年二月二十二日御武英殿書

太液池送黃淮辭政

天香早折仙桂枝，筆花五彩開鳳池。

蓬萊之仙直奎璧，近侍九重天咫尺。

永樂聖人臨御初，鞠躬稽首陳嘉謨。

仁宗監國文華殿，左右謀猷共群彥。

朕承大寶君萬方，相與共理資賢良。

傾心寫情任舊老，而卿引疾先還鄉。

五歷星霜復相見，霜須蕭蕭秋滿面。

是時朝旭光升紫殿明，相對清言良慰情。

留之累月未盡意，歸心又欲東南征。

太液清泠涵碧藻，楊柳芙蓉相映好。

鳧珝皞鳷弄清波，紫霧紅雲拂瓊島。

芳肴在俎酒在壺，工歌《鹿鳴》續《白駒》。

君臣大義士所重，心雖庭闕身江湖。

雁蕩峰高高不極，中有謝公舊遊跡。

采芝劚苓可長年，應在天南憶天北。

喜雪歌賜兵部尚書張本

天氣肅肅當嚴冬，大地凜冽號朔風。

扶桑曜雪韜瞳鋋，屏翳一色浮鴻蒙。

斯須素景搖太空，霏花糝葉何茸豐。

六出巧自造化工，覆纊敷縞遠近同。

綴瓊貼瑤緣墻墉，輕盈宛轉穿簾櫳。

千門萬戶光玲瓏，積平坎窞增丘封。

X-GORB Books | zh.wikisource.org | CC BY-SA 4.0 24 / 42



列朝詩集/乾上

凍合溝瀆流靡通，林沼幻出銀芙蓉。

遂令松篁失青蔥，翰飛蠕動寂斂蹤。

萬枿之暇坐九重，豈不自足鮮與醲。

一念所重存瘝恫，荷戈披甲防虜戎。

況復懷此為沖沖，維時預兆年歲豐。

滋潤麰麥消螟螽，騰歡溢喜畎畝農。

書愧詩示戶部尚書夏原吉

關中歲屢歉，民食無所資。

郡縣既上言，能不軫恤之。

周禮十二政，散貨首所宜。

給帛遣使者，發廩飭有司。

臨軒戒將命，遄往毋遲遲。

命下茍或後，施濟安所期。

吾聞有道世，民免寒與饑。

循己不遑寧，因情書愧辭。

賜許廓巡撫河南詩

河南百州縣，七郡所分治。

前歲農事缺，旱澇始復繼。

衣食既無資，民生曷繇遂。

顧予位民上，日夕懷憂愧。

爾有敦厚資，其性勤撫字。

徙者必輯綏，饑者必賑濟。

咨詢必周歷，毋憚躬勞棨。

虛文徒瑣碎，所至皆實惠。

勉旃罄乃誠，庶用副予意。

捕蝗詩示尚書郭敦

蝗螽雖微物，為患良不細。

其生實蕃滋，殄滅端匪易。

方秋禾黍成，芃芃各生遂。

所欣歲將登，奄忽蝗已至。

害苗及根節，而況葉與穗。

傷哉隴畝植，民命之所系。

一旦盡於斯，何以卒年歲。

上帝仁下民，詎非人所致。

修省弗敢怠，民患可坐視？

去螟古有詩，捕蝗亦有使。

除患與養患，昔人論已備。

拯民於水火，勖哉勿玩愒。

憫農詩示吏部尚書郭璉

農者國所重，八政之本源。

辛苦事耕作，憂勞亙晨昏。

豐年僅能給，歉歲安可論。

既無糠覈肥，安得嵒絮溫。

恭惟祖宗法，周悉今具存。

遐邇同一視，覆育如乾坤。

嘗聞古循吏，卓有父母恩。

惟當慎所擇，庶用安黎元。

減租詩

官租頗繁重，在昔蓋有因。

而此服田者，本皆貧下民。

耕作既勞勤，輸納亦苦辛。

遂令衣食微，曷以贍其身。

殷念惻予懷，故跡安得循。

下詔減十三，行之四方均。

先王親萬姓，有若父子親。

茲惟重邦本，豈曰矜斯人。

憫旱詩

亢陽久不雨，夏景將及終。

禾稼紛欲槁，望霓切三農。

祠神既無益，老壯憂忡忡。

灊粥不得繼，何以至歲窮。

予為兆民主，所憂與民同。

仰首瞻紫微，吁天抒精忠。

天德在發育，豈忍民瘝痾。

施霖貴及早，其必昭感通。

翹跂望有淹，冀以蘇疲癃。

離合藏頭七言律詩一首

（圖一略）

瀟湘八景畫�瀟湘夜雨

濃雲如墨黯江樹，九疑山迷天色暮。

蒼松巖下客維舟，魚龍鼓舞飛煙霧。

但見長空風雨來，勢與雲夢相周回。

三湘淋漓瀉銀竹，七澤洶湧翻春雷。

長江橫絕巴陵北，一水悠悠漾空碧。

洪濤巨漲頃刻中，虹橋隱隱無人跡。

前溪遙見野人家，槿籬茅屋半欹斜。

高樓誰得江湖趣，坐聽瀟瀟對燭花。

隔浦鐘聲來遠寺，曉色蒼涼喜開霽。

青天萬里白雲收，滿目湘山翠欲流。

瀟湘八景畫�洞庭秋月

洞庭秋水清徹底，岳陽城頭月初起。

巴山落影半湖陰，金波倒浸芙蓉翠。

須臾素景當瑤空，寒光下燭馮夷宮。

雲夢微茫冰鑒裏，沅湘浩蕩玉壺中。

霜華初飛風浪息，萬籟無聲夜方寂。

仿佛湘靈汗漫遊，虹橋直跨天南北。

但見鷗汀與鷺洲，折葦寒莎帶淺流。

縞衣綸巾湘中老，高歌取醉岳陽樓。

回看月下西山去，湖水悠悠自東註。

洞庭咫尺西南陬，赤岸銀河萬里秋。

瀟湘八景畫�山市晴嵐

茅屋幾家山下住，長橋遙接山前路。

湖天雨過曉色開，滿市晴嵐帶煙樹。

遠山近山杳靄間，前村後村相彌漫。

浮藍積翠久不散，懸崖滴露松稍寒。

湘市老人頭半白，琴僕從容隨杖舄。

林外青簾賣酒家，山殽野蔌漁樵客。

洞庭春來湖水生，君山到處花冥冥。

波光澄涵橫素練，樹色掩映開銀屏。

撫景徘徊看未足，颯颯天風滿林麓。

何人獨倚岳陽樓，長笛數聲山水綠。

瀟湘八景畫�平沙落雁

秋江水落波痕淺，平沙渺渺連天遠。

白瑽紅蓼滿瀟湘，枯葦黃蘆迷漢沔。

鴻雁恒憐澤國秋，數聲忽報楚天秋。

萬里避寒違朔漠，幾行帶雪下汀洲。

雲水微茫少矰繳，歲歲南來歡有托。

霜田豈乏稻粱謀，江村自得棲遲樂。

黃鶴樓前鐵笛鳴，時驚嘹唳兩三聲。

湖通巴蜀寒煙凈，天接荊衡暮景澄。

嗟爾迢迢自荒服，慕戀中華生計足。

行當懋德覆群生，盡使洪纖皆發育。

（五六兩聯連押二「秋」字，因出聖制，未敢輕議。）

瀟湘八景畫�遠浦歸帆

斜陽欲掛晴川樹，丹霞遠映瀟湘浦。

洞庭湖上接星沙，萬里歸舟自何處。

雲帆縹緲天際來，勢壓滔天雲浪摧。

須臾已達漢江曲，江聲洶湧如鳴雷。

漢陽城頭夜吹角，暫從鸚鵡洲邊泊。

長笛一聲山月低，殘燈數點江雲薄。

西蜀滇南與海通，浮波來往自無窮。

暮天已卷三湘霧，曉日還懸七澤風。

突兀危樓瞰江水，臨眺何人頻徙倚。

寒鴉飛盡淡煙收，浩蕩瑤空凈如洗。

瀟湘八景畫�漁村夕照

岳陽城頭望湘浦，芳草垂楊迷古渡。

晴嵐霏白夕陽紅，渺渺江村天欲暮。

漁家茅屋住汀洲，罷釣歸來穩系舟。

自念生涯在網罟，臨風高掛向船頭。

出水鮮鱗雜紫蟹，壚頭有酒還堪買。

東鄰西舍當此時，歡笑聲餘歌款乃。

豚魚吹浪白連天，隔江賈客促歸船。

餘光遠映雙鳧外，殘影半落孤鴻邊。

湖上高樓雲外起，下瞰湖湘千百里。

憑高一望楚天低，雲樹蒼蒼暮山紫。

瀟湘八景畫�煙寺晚鐘

煙光漠漠春山紫，古寺深藏萬松裏。

夕陽西墜群壑陰，隔林藹藹疏鐘起。

瀟湘無風波浪停，恍如水底鳴長鯨。

山僧策杖歸來晚，遙聽穿雲百八聲。

緩急因風如斷續，遠徹山阿並水曲。

已隨暮角響江城，更送樵歌出林麓。

乘橋二客心悠然，偶立遙看瀑布泉。

高山流水有深意，咫尺不聞音韻傳。

乾坤無塵萬籟靜，朗然空谷聲相應。

高秋正遇曉霜清，分明若向豐山聽。

瀟湘八景畫�江天暮雪

大江東去天連水，薄暮蕭蕭朔風起。

須臾吹卻凍雲同，六花亂撒滄波裏。

橋南橋北樹槎牙，隔浦紛紛集晚鴉。

馬嘶百折蟠雲路，犬吠孤村賣酒家。

俯仰山川同一色，眼前不辨浪花白。

茫茫七澤與三湘，分明皓彩遙相射。

漁翁獨酌寒江濱，頃刻瓊瑤飛滿身。

得魚醉唱湖南曲，款乃一聲天地春。

有時倚棹弄長笛，洞庭景物清無敵。

中流迢遞望君山，但見遙空聳銀壁。

瑞香花詩（有引）

（瑞香花有數種，或紅，或白，或紫，春早盛開，芬馥可愛，蓋唐、宋人多有賦詠之者，

予亦見諸短篇云。）

瑞香花，葉如織。

其葉非一狀，花開亦殊色。

或如瑪瑙之殷紅，或如玉雪之姿容。

或含淺絳或深紫，細蕤疊萼芬玲瓏。

臘後春前花未放，先春獨占梅花上。

繞枝芳意露毰毸。萬卉千葩總相護。

列朝詩集/乾上

曈昽旭日照階墀，淡蕩香風拂面時。

初疑沈檀爇寶鼎，亦似蘭麝熏人衣。

瑞香花，樹高三尺強。

山杏野杏動逾丈，得以幽叢約馥香。

宣德六年十月二十四日

水亭偶成

臨流亭館凈無塵，落澗流泉處處聞。

半濕半乾花上露，飛來飛去嶺頭雲。

翠迷洞口松千個，白占林梢鶴一群。

此地清幽人不到，惟留風月與平分。

樂靜詩

暮色動前軒，重城欲閉門。

殘霞收赤氣，新月破黃昏。

已覺乾坤靜，都無市井喧。

陰陽有恒理，斯與達人論。

四景

列朝詩集/乾上

水影虛涵一鏡中，晴光搖蕩暖雲紅。

小桃花重初經雨，弱柳絲柔屢舞風。

暑雨初過爽氣清，玉波蕩漾畫橋平。

穿簾小燕雙雙好，泛水閑鷗個個輕。

新秋涼露濕荷叢，不斷清香逐曉風。

滿目秾華春意在，晚霞澄錦照芙蓉。

池頭六出花飛遍，池水無波凍欲平。

一望玻璃三百頃，好山西北玉為屏。

幸史館

天命余躬撫萬方，丹心切切慕虞唐。

退朝史館咨詢處，回視文星爛有光。

過史館

蕩蕩堯光四表，巍巍舜德重華。

祖考萬年垂統，乾坤六合為家。

上林春色

山際雲開曉色，林間鳥弄春音。

物意皆含春意，天心允合吾心。

列朝詩集/乾上

詠撒扇

（見梅純《狷齋日記》）

湘浦煙霞交翠，剡溪花雨生香。

掃卻人間炎暑，招回天上清涼。

孝宗敬皇帝一首

靜中吟

習靜調元養此身，此身無恙即天真。

周家八百延光祚，社稷安危在得人。

（先臣李東陽贊曰：「於赫先帝，有靈在天。明為日月，散為雲煙。發為文章，星宿森

布。二十八字，應宿之數。造化之動，以靜為體。萬物育焉，天地參矣。其機在我，致

用則人。調元代工，有君有臣。大哉王言，眾理兼有。惟德與功，為三不朽。在天地間，

並久俱長。舊臣哀慕，何日而忘。」）

武宗毅皇帝四首

賜大學士楊一清詩。

致仕還鄉

時光疾箭催人老，先後恩榮世間少。

雖然私第保餘年，每日心懸侍天表。

鑾輿幸第

X-GORB Books | zh.wikisource.org | CC BY-SA 4.0 37 / 42



列朝詩集/乾上

車駕親臨茂社堂，璽書高掛耀龍章。

升平宴罷明良會，盛事流傳萬載香。

攔門勸酒

歡飲醺醺出相門，勞卿再四勸金尊。

南征已定旋師旅，去暴除殘第一人。

上馬留題

正德英名已播傳，南征北剿敢當先。

平生威武安天下，永鎮江山萬萬年。

大明正德龍集庚辰後八月二十日。

錦堂老人書於大學士楊一清私第。

車駕駐潤州幸少傅楊公私第歡燕累日恭述六首

鎮江府同知嚴時泰

先朝宰輔寓京師，翠輦臨門或有之。

獨是遠臨家食地，無人得似荷恩私。

夜深蓮炬半燒過，模寫神功入詠歌。

直繼詩人《常武》什，下看韓愈頌元和。

柳宿垂光應不虛，百花深處設仙廚。

不愁調膳無滋味，舊日鹽梅尚有餘。

芳園一日駐龍旂，從此清芬勝舊時。

想是御香零落在，花神收拾上花枝。

才宣索句便相催，頃刻吟成燭未灰。

寫進御前蒙鑒賞，親聞天語嘆奇才。

夜深花露滴高枝，還許殷勤進壽卮。

聽得侍臣私共語，天顏喜劇倍常時。

又六首

國子生臣孫育

神武威南服，龍舟駕巨濤。

廑兵宣略遠，定亂禹功高。

日彩浮黃鉞，雲光動赭袍。

老臣三稽首，復恐聖躬勞。

海宇承平日，明良慶會時。

虹光連井鉞，綠野繞參旗。

荷寵星辰近，承恩雨露私。

還聞天鑒邇，政積在西陲。

待隱留仙蹕，名園異雒陽。

禮遵周制度，賦奏漢文章。

樹映螭頭曉，花迎雉尾香。

忽聞鳴鳳吹，又進萬年觴。

三顧承恩渥，回鑾此日過。

綺樓輝寶宇，花浦接銀河。

樂奏鳴球葉，歌傳在藻多。

唐虞今復見，盛德迥難磨。

南陽延帝幄，莘野訪臣廬。

雨驟千軍騎，雲屯七聖車。

瓊筵張趙瑟，華燭轉燕裾。

史館行宣付，勛庸合屢書。

萬舞臨周宴，清歡一夕同。

聖情春浩蕩，天翰日昭融。

裊裊金飈度，厭厭玉漏中。

列朝詩集/乾上

載歌賡《既醉》，花外已鳴鐘。

興獻王睿宗獻皇帝一首

楊柳

金絲縷縷是誰搓，時見流鶯為擲梭。

春暮絮飛清影薄，夏初蟬噪綠陰多。

依依弱態愁青女，裊裊柔情戀碧波。

惆悵路歧行客眾，長條折盡欲如何。

世宗肅皇帝二首

饗

太廟禮成，賜張元輔。

戊子新正吉，春享祖廟親。

祀事欣已成，肅駕回宮宸。

登輦偶一顧，輿南一輔臣。

貌奇真才傑，形端氣志伸。

外焉秉貞一，內則抱忠純。

誠正輔吾躬，清白飭乃身。

予喜荷天眷，賫賢作邦仁。

列朝詩集/乾上

庶幾臯夔輩，望以康斯民。

秋日即事詩三章送元輔張羅山（恭錄一章）

拂暑金風動袞裳，滿天商吹動新涼。

農家萬寶收成後，十里遙聞禾黍香。

神宗顯皇帝一首

勸學詩

斗大黃金印，天高白玉堂。

不因書萬卷，那得近君王。

